
ShukadevakritaM Sitatattvavarnanam

શુકદેવકૃતં સીતાતત્ત્વવર્ણનમ્

શ્રીશુક ઉવાચ ।
શ‍ૃણુ રાજન્ પ્રવક્ષ્યામિ યાથાત્મ્યં કન્યયોસ્તયોઃ ।
એકૈવ સા મહાલક્ષ્મીર્યા પરા પરમા કલા ॥ ૧૪॥
અવિનાભાવસમ્બન્ધાન્નિત્યમેવ પ્રતિષ્ઠિતા ।
હરૌ લીલારસાનન્દસર્વસામ્રાજ્યભાજને ॥ ૧૫॥
સા તુ પૂર્ણસ્વરૂપેણ પ્રમોદવનમધ્યગા ।
પૂર્ણં નિત્યં પરં બ્રહ્મ રસરૂપં નિજં વપુઃ ॥ ૧૬॥
રામાખ્યં ચિદ્ઘનાનન્દં રમપત્યેય ભાયિની ।
નિત્યપ્રેમમયૈઃ કેલિરસૈઃ કૌતુકકારિભિઃ ॥ ૧૭॥
ક્રીડનૈશ્ચરિતૈઃ સર્વકલ્યાણગુણયોગિભિઃ ।
તચ્ચ પ્રમોદવિપિનં તસ્યાઃ સ્થાનં મનોરમમ્ ॥ ૧૮॥
રામવૈકુણ્ઠમુદ્દિષ્ટં સીતા વૈકુણ્ઠમદ્ભુતમ્ ।
કાલાક્ષરાતિગં માયાગુણસન્દોહદુર્ગમમ્ ॥ ૧૯॥
અપ્રાકૃતં ચિદાકારં પ્રેમાનન્દરસાત્મકમ્ ।
નાયિકા તસ્યસ્થાનસ્ય નામ્ના શ્રીસહજેશ્વરી ॥ ૨૦॥
વશીકૃત્ય નિજૈર્નિત્યૈઃ  પ્રેમાનન્દમયૈર્ગુણૈઃ ।
નિત્યં સ્વરમણં રામં રમતે સા નિરન્તરમ્ ॥ ૨૧॥
યથા રામસ્તથૈવેયં તથા રામો યથા હ્યસૌ ।
ઉભયોર્નૈવ મેદોઽસ્તિ વિદુષાં તત્ત્વર્દાશનામ્ ॥ ૨૨॥
મુમુક્ષૂણાં ચ મુક્તાનાં સાધકાનાં પરાયણમ્ ।
યુગલં નામ તદ્બ્રહ્મ પરાત્પરમુદાહૃતમ્ ॥ ૨૩॥
સ ભૂમા પુરુષોઽસ્યાંશઃ કિમુતાન્યે સુરાદયઃ ।

સર્વાવતારમૂલં તત્કાલમાયાગુણાતિગમ્ ॥ ૨૪॥
અસ્યૈવ કીર્તિતાઃ   સર્વે આવિર્ભાવા અનેકધા ।
દેવતાઃ પિતરશ્ચૈવ સિદ્ધવિદ્યાધરોરગાઃ ॥ ૨૫॥
મનુષ્યાઃ પશવશ્ચાન્યે સમૂદ્ભૂતા ઇતોંઽશતઃ ।
કિં  બહૂક્તેન સર્વોઽપિ પ્રપઞ્ચો નિમિભૂપતે ॥ ૨૬॥
ઇત એવોદયં પ્રાપ્તસ્તથૈવાસ્મિન્ પ્રલીયતે ।
અસ્મિંશ્ચ   તિષ્ઠતે નિત્યં કોટિબ્રહ્માણ્ડરૂપતઃ ॥ ૨૭॥
સમાસવ્યાસયોગેન સમસ્તો નિગમઃ સ્ફુટમ્ ।
અમુમેવ સદા ગાયત્યન્તસ્તત્ત્વસમાખ્યયા ॥ ૨૮॥
ઉદ્ગાયોદ્ગાય બહુધા નેતિનેતીત્યુવાચ હ ।
લક્ષ્મીરસ્યાઃ પ્રભૂતોંઽશો યા વૈકુણ્ઠે વિરાજતે ॥ ૨૯॥
શ્રીમન્નારાયણયુતા સર્વભક્તેષ્ટદાયિની ।
નારાયણોઽપિ રામાંશઃ શઙ્ખચક્રગદાબ્જભૃત્  ॥ ૩૦॥
ચતુર્ભુજસ્વરૂપેણ વૈકુણ્ઠે ચ પ્રકાશતે ।
સીતારામૌ નિત્યલીલૌ રમેતે શ્રીપ્રમુદ્વને ॥ ૩૧॥
પ્રમોદવનમભ્યેત્ય મહાવૈકુણ્ઠમુત્તમમ્ ।
પૂર્ણરૂપે તિરોભૂય લીલાઃ સમ્ભાવયિષ્યતિ ॥ ૩૨॥
તદર્થં પૂર્ણરૂપેણ પ્રાદુર્ભૂતેયમદ્ભુતા ।
પ્રમોદવનલીલાનાં સિદ્ધયે પરમા રમા ॥ ૩૩॥
અવતારમયી લીલા સાકેતનગરે પૃથક્ ।
મૂલરૂપમયી લીલા પ્રમોદવનમધ્યગા ॥ ૩૪॥
અયં ભેદઃ સમુદ્દિષ્ટો રૂપદ્વયવિભાવને ।
પ્રમોદવિપને ચૈષા નિત્યમેવ હિ ક્રીડતિ ।
શ્રીરાજિન્યાં ગોપવધ્વાં ગોપાચ્છીનન્દનાભિધાત્ ॥ ૩૫॥
ઇતિ શ્રીમદાદિરામાયણે બ્રહ્મભુશુણ્ડસંવાદે પશ્ચિમખણ્ડે ભરતલક્ષ્મણીયે
સીતાજન્મોત્સવે એકોનત્રિંશોઽધ્યાયઃ   ॥ ૨૯॥
ભુશુણ્ડિરામાયણમ્ । પશ્ચિમખણ્ડ । અધ્યાય ૨૯/૧૪-૩૫॥

